
Umsögn ríkisskattstjóra um frumvarp til laga um breytingu á lögum um Ríkisútvarpið, 
fjölmiðil í almannaþágu, nr. 23/2013, með síðari breytingum (innheimta útvarpsgjalds). -  
358. mál, þskj. 450.

Ríkisskattstjóri móttók þann 5. mars 2021 tölvupóst þar sem embættinu er gefinn kostur á að 
veita umsögn um ofangreint frumvarp. Með a-lið 2. gr. frumvarpsins eru lagðar til breytingar á 
innheimtu útvarpsgjalds í þá veru að gjalddagar verði annars vegar 1. janúar og hins vegar 1. 
júlí ár hvert. Í greinargerð með frumvarpinu segir m.a.: „ Þannig verði horfið frá  þ v í að 
innheimta útvarpsgjaldið samhliða álagningu opinberra gjalda en aðrir þættir varðandi 
gjaldskyldu, undanþágur frá  gjaldskyldu og upphæð gjaldsins verði óbreyttir.“

Í ljósi framan greindrar tilvitnunar telur ríkisskattstjóri rétt að leggja til eftirfarandi 
athugasemdir við frumvarpið eins og það liggur fyrir:

I.
Samkvæmt 1. mgr. 14. gr. laga nr. 23/2013 hvílir gjaldskylda vegna útvarpsgjalds á þeim 
einstaklingum sem skattskyldir eru samkvæmt 1. gr. laga nr. 90/2003, um tekjuskatt. 
Undanþegnir gjaldinu eru þeir einstaklingar sem ekki sæta álagningu sérstaks gjalds í 
Framkvæmdasjóð aldraðra eða skulu fá það gjald fellt niður skv. 2. mgr. 10. gr. laga nr. 
125/1999, um málefni aldraðra. Það eru annars vegar þeir sem eru á aldrinum 16-69 ára í lok 
tekjuárs, og hins vegar einstaklingar sem hafa tekjuskattsstofn skv. 1. og 3. tölul. 61. gr. laga 
nr. 90/2003, sem er samtals lægri en 1.361.468 kr. á því ári sem næst fer á undan 
álagningarárinu. Skipta skal sameiginlegum fjármagnstekjum hjóna og samskattaðs 
sambýlisfólks þegar þessi tekjuviðmið eru fundin. Tekjuviðmiðun skal breytast árlega til 
samræmis við breytingar á persónuafslætti og innheimtuhlutfalli viðkomandi staðgreiðsluárs. 
A f þessu leiðir að útvarpsgjald greiða þeir sem sæta álagningu gjalds í Framkvæmdasjóð 
aldraðra skv. 2. mgr. 10. gr. laga nr. 125/1999.

Þá hvílir gjaldskylda samkvæmt tilvitnuðu ákvæði 1. mgr. 14. gr. á lögaðilum sem bera 
sjálfstæða skattaðild og skattskyldir eru samkvæmt 2. gr. laga nr.90/2003. Undanþegin eru þó 
dánarbú, þrotabú og þeir lögaðilar sem undanþegnir eru skattskyldu skv. 4. gr. sömu laga. 
Skattaleg staða lögaðila annarra en dánarbúa og þrotabúa, þ.e. félaga sem undanþegnir eru 
skattskyldu skv. 4. gr. laga nr. 90/2003, kann að ráðast af mati á því, hvort þeir falli eftir atvikum 
undir ákvæði 4. tölul. lagagreinarinnar, en það mat fer fram árlega samhliða álagningu á 
lögaðila að loknu reikningsári.

II.
Samkvæmt framansögðu ræðst álagning útvarpsgjalds á einstaklinga af sömu forsendum og 
álagning gjalds í Framkvæmdasjóð aldraðra. Nánar tiltekið gerir orðalag 1. mgr. 14. gr. laga nr. 
23/2013 ráð fyrir því að gjaldskylda ráðist að hluta af því hvort að aðilar sæta álagningu gjalds 
í Framkvæmdasjóðinn. Annars vegar tekur gjaldskylda þannig mið af aldri skattaðila í lok 
tekjuársins og hins vegar af tilteknum tekjumörkum, en það er ekki fyrr en við álagningu 
opinberra gjalda, þ.m.t. álagningu gjalds í Framkvæmdasjóð aldraðra samkvæmt lögum nr. 
125/1999, sem fyrir liggur hvoru megin tekjumarkanna skattaðilar falla. Hvað einstaklinga 
varðar er það í lok maí mánaðar ár hvert en gjaldskylda einstakra lögaðila ræðst við álagningu 
u.þ.b. 10 mánuðum eftir lok reikningsársins.

Þannig er í reynd ómöguleiki falinn í slíkri breytingu á gjalddögum og eindögum útvarpsgjalds, 
svo sem lögð er til með frumvarpinu, að óbreyttum forsendum gjaldskyldu, sem samkvæmt 
gildandi rétti krefjast þess að forsendur álagningar tekjuskatts liggi að fullu leyti fyrir við 
ákvörðun á gjaldskyldu og í kjölfarið álagningu útvarpsgjalds. Til þess að áform þau sem búa 
að baki frumvarpinu fengju efnislega fram að ganga yrði að öllum líkindum nauðsynlegt að 
horfið yrði frá þeirri afmörkun gjaldskyldu sem tekur mið af tekjumörkum.

Að öðru leyti gerir ríkisskattstjóri ekki athugasemdir við efni frumvarpsins.

Virðingarfyllst, 
f.h. ríkisskattstjóra

Helga Valborg Steinarsdóttir Ingvar J. Rögnvaldsson

